
ՊԱՏՄՈՒԹՅՈՒՆ 

10.57192/18291864-2023.4-77 
 

Սամվել Ա. Պողոսյան 
Պատմ. գիտ. դոկտոր 

 

«ԱԶԳ-ԲԱՆԱԿ» ՀԱՅԵՑԱԿԱՐԳԻ ՍԱՂՄԵՐԸ  
«ՈՐՈԳԱՅԹ ՓԱՌԱՑ» ԱՇԽԱՏՈՒԹՅԱՆ ՄԵՋ* 

 

Բանալի բառեր – «Որոգայթ փառաց», «ազգ-բանակ» 
հայեցակարգ, Հակոբ Շահամիրյան, Շահամիր Շահա-
միրյան, սահմանադրություն, Մադրասի խմբակ։ 

 

Մուտք 
 

Հայ քաղաքական, իրավական և փիլիսոփայական մտքի կա-
րևոր հուշարձաններից է «Գիրք անուանեալ Որոգայթ փառաց» աշ-
խատությունը, որը հրատարակվել է 18-րդ դարի վերջին Հնդկաստա-
նի Մադրաս քաղաքում։ Նախատեսվում էր «Որոգայթ փառաց»-ը 
դարձնել ապագա հայկական պետության սահմանադրությունը, ուս-
տիև որպես առաջին սահմանադրական նախագիծ բավական մեծ 
ուշադրության է արժանացել պատմաբանների, իրավագետների և 
փիլիսոփաների կողմից։  

Մեր նպատակն է քննել «Որոգայթ փառաց»-ը «ազգ-բանակ» 
հայեցակարգի տեսանկյունից, որի վերաբերյալ մինչ օրս ուսումնասի-
րություններ և վերլուծություններ չկան։ Հոդվածում վերլուծության 
ենք ենթարկելու «Որոգայթ փառաց» աշխատության մեջ հանգամա-
նալից ներկայացված «ազգ-բանակ» հայեցակարգի բաղադրիչները։  

«Որոգայթ փառաց»-ում զգալի տեղ է հատկացվել պետության 
գործունեության գրեթե բոլոր բնագավառներին, այդ թվում՝ բանա-
կին, բնակչության զինմանը և ռազմական ուսուցմանը։ Մշտական բա-
նակի կողքին անհրաժեշտ էր համարվում մշտապես մարտական 
պատրաստ վիճակում պահել ողջ արական բնակչությանը:  

                                                            
* Հոդվածն ընդունվել է տպագրության 12.10.2023։ 

Վերջին տարիներին հաճախակի են դարձել «ազգ-բանակ» գա-
ղափարի քննարկումները։ Երբ պետությունը շրջապատված է թվա-
պես իրեն մի քանի անգամ գերազանցող թշնամիներով, անհրաժեշտ 
է հնարավորինս արդյունավետ օգտագործել սեփական մարդկային և 
ռազմական ռեսուրսները։ 

Ուսումնասիրության նպատակն է բացահայտել, լուսաբանել և 
վերլուծել «Որոգայթ փառաց» սահմանադրական նախագծում տեղ 
գտած՝ պետության պաշտպանունակության բարձրացմանն ուղղված 
հայեցակարգային մոտեցումները։  

Կարող ենք վստահորեն ասել, որ «Որոգայթ փառաց» երկը ոչ 
միայն հայկական առաջին սահմանադրության նախագիծն էր, այլև 
«ազգ-բանակ» հայեցակարգի ձևավորմանն ուղղված հայկական առա-
ջին նախաձեռնությունը։ 

 

1. «Որոգայթ փառաց»-ի ստեղծման ժամանակաշրջանը 
 

18-րդ դ. երկրորդ կեսին հնդկահայ գաղթօջախը վերածվել էր 
հայ ազատագրական շարժման խոշոր կենտրոնի: Եվրոպական լու-
սավորականության գաղափարներով տարված հնդկահայ մտավո-
րականների ու վաճառականների շրջանում հասունացել էր հայրե-
նիքն ազատագրելու և հայկական պետությունը վերականգնելու գա-
ղափարը: Դա մեծ մասամբ պայմանավորված էր բրիտանական գա-
ղութարարների՝ հայ վաճառականության համար հարուցած խոչըն-
դոտներով։ Հայ մտավոր և գործարար շրջանակների համար պարզո-
րոշ էր, թե ինչ հնարավորություններ կարող էին ունենալ Հնդկաստա-
նի հայերը, եթե իրենց թիկունքում ունենային սեփական պետություն, 
բանակ և ռազմական նավատորմ։ Պետականության վերականգնու-
մով նպաստավոր պայմաններ կստեղծվեին ազգային շուկա, սեփա-
կան կապիտալի օգտագործման լայն ասպարեզ ունենալու համար: 
Այդ ամենով պայմանավորված՝ հնդկահայերն ակտիվորեն ներգրավ-
վում էին ոչ միայն հայ, այլև հնդիկ ժողովրդի ազատագրական պայ-
քարի մեջ1: 

                                                            
1 Տե՛ս Bhattacharya B., Armenian European Relationship in India, 1500-1800: No Armenian 

Foundation for European Empire? “Journal of the Economic and Social History of the Orient”, 
2005, Vol. 48, N 2, էջ 279-322:  

1770-1780-ական թթ. Հնդկաստանի Մադրաս քաղաքում մի 
խումբ հայ հայրենասերներ ակտիվ գործունեություն են ծավալում հայ 
ժողովրդի շրջանում ազատագրման և հայկական պետականության 
վերականգնման գաղափարը քարոզելու համար: Նրանց թվում էին 
մեծահարուստ վաճառական, հասարակական ու քաղաքական նշա-
նավոր գործիչ Շահամիր Շահամիրյանը, նրա որդիները՝ Հակոբն ու 
Եղիազարը, Մովսես Բաղրամյանը, մեծահարուստ վաճառական 
Գրիգոր Խոջաջանյանը, Հովսեփ Էմինը, Հարություն Շմավոնյանը և 
ուրիշներ2:   

Ազատագրական, լուսավորական գաղափարների տարածման 
նպատակով 1771 թ. Շ. Շահամիրյանը հիմնում է տպարան, որտեղ 
հրատարակվում են մի շարք քաղաքական և հրապարակախոսական 
աշխատություններ: Խմբակի առաջադիմական գաղափարներն ու հա-
յացքներն արտացոլված են «Նոր տետրակ որ կոչի Յորդորակ», «Գիրք 
անուանեալ Որոգայթ փառաց» և «Տետրակ որ կոչի Նշաւակ» գրքերում:  

Մեր խնդիրն է ներկայացնել հայ հասարակական-քաղաքական 
մտքի կարևոր նվաճումներից «Գիրք անուանեալ Որոգայթ փառաց» 
աշխատությունը3։ Այն հրատարակվել է Մադրաս քաղաքում Հակոբ 
Շահամիրյանի անունից։ Տիտղոսաթերթին նշված է 1773 թվականը, 
բայց իրականում հրատարակվել է 1788 թ.։ Շահամիր Շահամիրյանը 
այն հրատարակել է 1774 թ. մահացած որդու անունից։ Որդին հավա-
նաբար գրել է միայն առաջին մասը, իսկ ներածության վերջին մասը և 
սահմանադրությունը՝ հայրը։ Երկի որոշ հատվածներում նկատելի են 
Հ. Էմինի և Մ. Բաղրամյանի գաղափարները։ Նախքան տպագրելը՝ 
1785-1787 թթ., Շ. Շահամիրյանն աշխատությունն ուղարկել է Ղուկաս 
Կարնեցի կաթողիկոսին, ռուսահայ թեմի առաջնորդ Հովսեփ արքե-
պիսկոպոս Արղությանին և Քարթլի-Կախեթի թագավոր Հերակլ Բ 
Բագրատունուն, որպեսզի ստանա նրանց կարծիքը4։  

«Որոգայթ փառաց»-ը ապագա հայկական պետության սահմա-
նադրության նախագիծ էր։ Ներածության մեջ շարադրվում և հիմնա-
վորվում էր պետական կառուցվածքի հանրապետական սկզբունքը, 

                                                            
2 Տե՛ս Թանանյան Գ., «Որոգայթ փառաց» (Հրատարակման 230-ամյակի առթիվ), 

«Պատմա-բանասիրական հանդես», Եր., 2013, N 2, էջ 147։ 
3 Տե՛ս Շահամիրեանց Յ., Գիրք անուանեալ Որոգայթ փառաց, Մադրաս, 1773։ 
4  Տե՛ս Иоаннисян А., К истории возникновения «Западни честолюбия», «Известия» АН 

АрмССР, 1948, N 3, էջ 25: 

իսկ երկրորդ մասը հայկական ապագա անկախ պետության սահմա-
նադրությունն էր՝ կազմված 521 հոդվածից։  

«Որոգայթ փառաց»-ի ստեղծման գործում անուրանալի է եվրո-
պական լուսավորական շարժման ազդեցությունը5։ Պետականությու-
նից զրկված հայ ազգի ներկայացուցիչները խորհրդարանական հան-
րապետություն և սահմանադրություն ստեղծելու նախագիծ էին առաջ 
քաշում, երբ դեռևս չկային ամերիկյան և ֆրանսիական սահմանա-
դրությունները։ 

Մարդկության առաջադեմ հատվածի շրջանում արդեն թևածում 
էին եվրոպական լուսավորական շարժման նշանավոր գործիչների 
առաջ քաշած առաջադեմ գաղափարները։ Եվ պատահական չէ, որ 
18-րդ դարի վերջին՝ մի քանի տարվա տարբերությամբ են ստեղծվել 
«Որոգայթ փառաց»-ը, ամերիկյան, ֆրանսիական և լեհական սահմա-
նադրությունները։ Իսկ 19-րդ դարում այդ գաղափարների հաղթար-
շավ սկսվեց ողջ Եվրոպայում։ Նշենք, որ մեր ուսումնասիրության 
շրջանակից դուրս է ներկայացնել «Որոգայթ փառաց»-ի իրավական, 
գաղափարական կողմերը և զուգահեռներ անցկացնել եվրոպական 
սահմանադրությունների հետ։ Մեր հոդվածի նպատակն է ներկայաց-
նել այսօր էլ արդիական «ազգ-բանակ» հայեցակարգը, որը բավա-
կան հանգամանորեն տրված է «Որոգայթ փառաց» աշխատության մեջ։ 

 
2. «Ազգ-բանակ» հայեցակարգի արդիականությունը  
 

Թվապես գերազանցող թշնամու դեմ արդյունավետ պատերազ-
մելու համար մեզ այսօր անհրաժեշտ է ազգի ողջ ներուժի համա-
խմբումն ու նպատակային կառավարումը։ Դեռ 2016 թ. քառօրյա պա-
տերազմը ցույց տվեց, որ Հայաստանի Հանրապետությունը կանգնած 
է նման բարդ խնդրի առաջ։ Հիմնախնդրին լուծում տալու նպատակով 
նույն թվականի հոկտեմբերին ՀՀ պաշտպանության նախարար Վիգեն 
Սարգսյանը հանդես եկավ ազգ-բանակի գաղափարով6։ Իսկ «Հայկա-
կան բանակ» հանդեսի 2016 թ. 4-րդ համարը, ներառելով 10 հոդված 
և ՀՀ ՊՆ կոլեգիայի նիստին Վիգեն Սարգսյանի ելույթը, ամբողջու-
                                                            
5 Տե՛ս Թանանյան Գ., նշվ. աշխ., էջ 147-148։ 
6 Տե՛ս ՀՀ պաշտպանության նախարար Վիգեն Սարգսյանի ելույթը պաշտպանու-

թյան նախարարին կից կոլեգիայի նիստի ընթացքում, 29.10.2016, 
    https://mil.am/hy/news/4466 (մուտք՝ 10.10.2023): 

թյամբ նվիրվեց այդ խնդրին և հրատարակվեց որպես կոլեկտիվ մե-
նագրություն՝ «Ազգ-բանակ» խորագրով7։ Խնդիր էր դրվում բարձ-
րացնելու հասարակության մարտական պատրաստվածությունը, բա-
նակի կողքին մշտապես ունենալու մարտունակ աշխարհազոր և այլն: 
Սակայն այդ գաղափարների իրականացումը գործնական հողի վրա 
այդպես էլ չդրվեց։ Գուցե դրան խանգարեց 2018 թ. հեղափոխությու-
նը Հայաստանում, երբ իշխանության եկան փաստացի պատերազմա-
կան վիճակում գտնվող երկրի ռազմականացման հակառակորդները։ 
Որպես արդյունք՝ հայեցակարգի կենսագործման գործընթացները հե-
տագա զարգացում չունեցան, իսկ Հայաստանը ծանր պարտություն 
կրեց 2020 թ. պատերազմում։ Այսօր մեր պետության առջև ծառացած 
արտաքին չափազանց բարդ ու վտանգավոր մարտահրավերները 
ընդգծում են «ազգ-բանակ» հայեցակարգի կենսագործման ծայրահեղ 
անհրաժեշտությունը։ 

Դեռևս 18-րդ դարում «Որոգայթ փառաց»-ի հեղինակները հաս-
կացել են «ազգ-բանակ» համակարգի ձևավորման խիստ կարևորու-
թյունը, ուստիև այդ աշխատության մեջ բավական մեծ տեղ է հատ-
կացվել երկրի պաշտպանունակության բարձրացմանն ուղղված 
դրույթներին։ Հաշվի առնելով Հայաստանի աշխարհագրական և աշ-
խարհաքաղաքական դիրքը, հարևանությամբ հզոր պետությունների 
առկայությունը՝ նրանք փորձել են նախագծել պետական կառավար-
ման այնպիսի համակարգ, որը հնարավորություն կտար օգտագործե-
լու ազգի ռազմական բոլոր հնարավորությունները։  

«Որոգայթ փառաց»-ում խնդիր էր դրվում ոչ միայն կազմավորե-
լու 90.000-անոց մշտական բանակ, այլև հայրենիքի պաշտպանության 
համար պատրաստելու երկրի ողջ արական բնակչությանը։ Ռազմա-
կան ուսուցումը սկսվելու էր դպրոցական տարիքից։ Զենքի նկատ-
մամբ սերը և այն օգտագործելու հմտությունները պատանիների մոտ 
զարգացնելու գործը դրվում էր դպրոցի, ընտանիքի և հասարակու-
թյան վրա։ Մեծ տեղ էր տրվում բնակչությանը և բանակը որակյալ ու 
կատարելագործված զենքերով զինելուն, սեփական արտադրու-
թյան սպառազինությունը զարգացնելուն։ Երկում կանոնակարգվում 

                                                            
7 Տե՛ս «Ազգ-բանակ» (կոլեկտիվ մենագրություն), «Հայկական բանակ», Եր., 2016, N 

էին կանոնավոր բանակի ստեղծմանն ու զորահավաքին առնչվող 
խնդիրները։ 

Այսպիսով՝ «Որոգայթ փառաց» երկը փորձ էր անում մեկտեղելու 
հայության ռազմական ողջ ներուժը և արդյունավետորեն պաշտպա-
նելու հայրենիքը։ Այն, փաստորեն, «ազգ-բանակ» հայեցակարգի ձևա-
վորմանն ուղղված հայկական առաջին նախաձեռնությունն էր, որը 
ներառում էր հետևյալ խնդիրները։ 

Ա. Դաստիարակություն։ «Որոգայթ փառաց»-ը նախատեսում 
էր ռազմական գործի ուսուցում դեռևս մանուկ հասակից։ Զինվորա-
կան պատրաստության գործում կարևորվում էր ընտանեկան և դպրո-
ցական ճիշտ դաստիարակությունը։ Այն հայրերին երեք կարևոր խոր-
հուրդ էր տալիս՝ որդիներին սովորեցնել հայերեն կարդալ, զինվո-
րական գործ և ենթարկվել օրենքներին: Իսկ կանանց խորհուրդ էր 
տալիս իրենց դուստրերին այնպես դաստիարակելու, որ նրանք ամուս-
նանային քաջ և զինվորական գործում հաջողակ տղամարդկանց հետ 
և դատապարտեին ու ամոթանքի արժանացնեին նրանց, ովքեր կփոր-
ձեին օտարին ծառայել8։ Ինչպես տեսնում ենք, ոչ միայն անհրաժեշտ 
էր համարվում, որ ցանկացած հայ տղամարդ լիներ մարտունակ, այլև 
փորձ էր արվում հասարակական կարծիք ձևավորելու այն գաղափա-
րի շուրջ, որ միայն սեփական ազգին ծառայելն է արժանիք, իսկ 
օտարին ծառայելն ամոթանքի ու հասարակական պարսավանքի 
արժանի արարք է։ 

Ըստ աշխատության 101-րդ հոդվածի՝ բոլոր բնակավայրերում 
պետք է բացվեին դպրոցներ։ Նախատեսվում էր ամեն 25 ընտանիքի 
հաշվարկով ունենալ երկու ուսուցիչ։ Մի ուսուցիչը հայերեն գիր ու 
գրականություն պետք է ուսուցաներ տղաներին և աղջիկներին, իսկ 
մյուսը ռազմական գործ սովորեցներ տղաներին: 

118-րդ հոդվածը նախատեսում էր, որ ցանկացած տղայի, երբ 
լրանար նրա 12 տարին, ծնողները որպես առաջին ժառանգություն 
պետք է նվիրեին հրացան և սուսեր։ Այդ տարիքից տղան պետք է սո-
վորեր զինվորական գործը։ 

Այսպիսով՝ 12 տարեկանից սկսած՝ բոլոր տղաները պետք է ունե-
նային սեփական զենքերը։ Ռազմական գործը նրանց դպրոցական 
դասընթացի մի մասն էր լինելու։ Բացի այդ՝ հայրերը նույնպես պետք 

                                                            
8 Տե՛ս «Գիրք անուանեալ Որոգայթ փառաց», էջ 34։ 

է օժանդակեին իրենց տղաների զինվորական պատրաստվածության 
բարձրացմանը։  

Ինչպես տեսնում ենք, բոլոր տղաները ոչ միայն ռազմագիտու-
թյուն պետք է սովորեին դպրոցական տարիքում, այլև ունենային սե-
փական զենքերը։ Վաղ պատանեկան տարիքից զենքի նկատմամբ 
սեր և դրա կիրառման հմտություններ ունեցող տղաներն ապագայում 
առավել հմուտ և հաստատակամ կլինեին իրենց հայրենիքի ու ընտա-
նիքի պաշտպանության սրբազան պարտքը կատարելիս։ 

Բ. Սպառազինություն։ «Որոգայթ փառաց»-ը խիստ կարևորում 
էր բանակին և բնակչությանն անհրաժեշտ ու պիտանի սպառազի-
նությամբ ապահովելու գործը։ Անհրաժեշտ էր համարվում բնակչու-
թյանը զինել և՛ ներմուծված, և՛ սեփական արտադրության զենք-զի-
նամթերքով։ 

117-րդ հոդվածը պարտավորեցնում էր բոլոր հայ զինագործնե-
րին նույն տրամաչափի զենքեր և փամփուշտներ արտադրել, որպես-
զի Հայաստանում արտադրված յուրաքանչյուր փամփուշտ ցանկացած 
հայկական հրացանի համար կիրառելի լիներ։ Այդպիսով նախատես-
վում էր ապահովել զենքի և զինամթերքի արտադրության միասնա-
կան չափորոշիչներ։ Դա կհեշտացներ զենքերի համար փամփուշտի 
ապահովումը։ 

Հետաքրքիր էին նաև զենքի արտահանման և ներմուծման մա-
սին դրույթները։ 152-րդ հոդվածն արգելում էր Հայաստանից զենքի և 
զինամթերքի արտահանումը, իսկ 190-րդ հոդվածը նախատեսում էր 
առանց հարկերի ու մաքսերի ներմուծել զենք և զինագործական պա-
րագաներ։ Փաստորեն, խնդիր էր դրվում Հայաստանը հնարավորինս 
կարճ ժամանակում ապահովելու անհրաժեշտ քանակի զենքով ու զի-
նամթերքով։  

Արտասահմանյան նորագույն ռազմական տեխնիկան կարող էր 
առանց մաքսերի երկիր բերվել։ Դա հնարավորություն կտար հայ և 
օտար վաճառականներին տարբեր երկրներից ազատորեն անհրա-
ժեշտ զենք տեղափոխելու Հայաստան։ Իսկ հայկական ռազմական 
արտադրանքը նախատեսվում էր օգտագործել միայն սեփական կա-
րիքները հոգալու համար։ Դա մի կողմից կարող էր ուղղված լինել 
հայկական զինագործության հնարավորությունները թշնամիներից 
գաղտնի պահելուն, մյուս կողմից՝ բնակչության համընդհանուր զին-

ման գործընթացն ամբողջությամբ իրականացնելուն։ Իհարկե, հետա-
գայում, երբ բնակչությունը բավարար չափով զինված կլիներ, կարող 
էր նաև օրենսդրորեն թույլատրվել հնացած կամ ավելցուկ զենքի ար-
տահանումը։ 

Գ. Զինծառայություն։ «Որոգայթ փառաց» երկում բավական մեծ 
տեղ էր տրվում զինծառայության կազմակերպման, բանակի թվաքա-
նակի, զինծառայողի ընտանիքի սոցիալապես ապահովման խնդիր-
ներին։ 

Զինվորական ծառայության անցնելուց առաջ՝ դեռևս դպրոցա-
կան տարիքում, տղաները պետք է տիրապետեին զենքին և զինվո-
րական օրենքներին։ «Այր ոմն որ կամի մուծանել զինքն զինուորու-
թեան, սովորութիւն է ուսանիլ Շարժելն զինաց եւ ծանօթ լինիլ 
Օրինաց եւ կարգաց զինուորութեան խորհրդոյն պաշտօնէի (ընդ-
գծումը մերն է – Ս. Պ.)»9։ Փաստորեն, ծառայության անցնելիս զինծա-
ռայողներն արդեն իսկ բավական լուրջ պատրաստվածություն պետք 
է ունենային։ Դա թույլ կտար անմիջապես սովորել ավելի բարդ զո-
րաշարժերը և գործողությունների իրականացումը։ 

Ըստ 277-րդ հոդվածի՝ հայոց պետությունը պահելու էր մշտա-
կան 90.000-անոց բանակ՝ 21.000 հեծյալ և 69.000 հետևակ։ Այն բա-
ժանվելու էր երեք 30.000-անոց բանակախմբերի, յուրաքանչյուրը՝ 
7.000 հեծյալ և 23.000 հետևակ։ Զինվորները ծառայելու էին 7 տարի և 
ստանալու էին վարձատրություն։  

411-րդ հոդվածը բանակի համալրման հետևյալ կարգն էր առա-
ջարկում. եթե կամավորության սկզբունքով չէր լրանում սահմանված 
թվաքանակը՝ 90.000, ապա ամբողջ երկրից վիճակահանությամբ 
100 երիտասարդից 5-ին կանչելու էին 7 տարով զինվորական ծա-
ռայության։ 

353-րդ հոդվածում ներկայացվում էին զինծառայության վիճա-
կահանության կարգը և ձևը։ Տղամարդու և հատկապես զինվորակա-
նի արժանապատվության պաշտպանությանն էր ուղղված 494-րդ 
հոդվածը. «Ով ոք զինուոր ՚ի կարգէ զինուորութեան ՚ի աստիճանէ 
տասնապետութենէ մինչեւ ցնախարարութեան եթէ ընդունեսցի նա-
խատինս ՚ի յումեքէ ՚ի վերայ իւր եւ մնասցէ առանց վրէժխնդրութեան, 
իսկոյն անկցի ՚ի կարգէ, զի ոչ կարաց պահել պատիւ կարգ աստիճա-

նի ազատութեան իւրոյ, բայց ՚ի խելագար յառնէ»10: Այսինքն՝ ցանկա-
ցած վիրավորանքի դեպքում պետք էր պատիվ պահանջել, բացի այն 
դեպքից, երբ դիմացինը խելագար էր։ Եթե սպան չէր կարողանում 
պաշտպանել իր պատիվը, աստիճանազրկվում էր։ 

«Որոգայթ փառաց» երկում մոռացության չէին տրվել նաև զին-
վորի ընտանիքին տրամադրվող աջակցության սոցիալական բաղա-
դրիչները։ Ըստ 282-րդ հոդվածի՝ ամուսնացած զինվորի ռոճիկի կեսը 
պետք է տրվեր նրա կնոջը։ Իսկ ըստ 313-րդ հոդվածի՝ զինծառայողի 
զոհվելու դեպքում նրա աշխատավարձի մեկ քառորդը ցկյանս տրվե-
լու էր նրա կնոջը, սակայն եթե կինը կրկին ամուսնանար, այլևս չէր 
ստանա թոշակը։ 

Դ. Ռազմական օրենքներ։ Ըստ 388-րդ հոդվածի՝ եթե պատե-
րազմի ժամանակ թշնամին գերեվարեր հասարակ ժողովրդին, որը 
ո՛չ զինվոր էր, ո՛չ զենք էր վերցրել և ո՛չ էլ դիմադրել էր իրեն, հաներ 
նրանց իրենց տներից ու բնակության վայրերից և տիրանար նրանց 
ունեցվածքին, ապա հայկական պետությունը պարտավոր էր ճշտել 
գերյալների թիվն ու գնահատել ավարը և խաղաղություն չկնքել 
թշնամու հետ, մինչև նա չվերադարձներ գերյալներին և նրանց 
ունեցվածքը։ Բացի այդ՝ որպես պատիժ ավելին պետք է վերցվեր 
թշնամու ժողովրդից և նրա ունեցվածքից, քանի որ թշնամին իր սե-
փական բնակության վայրից տեղահանել էր մի ժողովրդի, որը ձեռքը 
սուր չէր վերցրել և չէր ընդդիմացել նրան, այսինքն՝ պարտավոր էր 
փոխհատուցել տվյալ ժողովրդին։ 

Ինչպես տեսնում ենք, առաջ էին քաշվում խաղաղ բնակչության 
նկատմամբ մարդասիրական վերաբերմունք ցուցաբերելու մոտեցումը 
և այն ոտնահարելու դեպքում թշնամուն անպայման պատժելու գա-
ղափարը։ Հակառակորդին պարտադիր և ավելի խիստ պատժելու 
կարգը կարող էր թշնամիներին հեռու պահել Հայաստանի դեմ 
արշավելու մտայնությունից։ 

480-րդ հոդվածը պատիժ էր նախատեսում պատերազմական 
իրավիճակում զինվորական հրամաններին չենթարկվելու դեպքում. 
եթե զինվորականը չկատարեր վերադասի հրամանը, պետք է ձերբա-
կալվեր, իսկ եթե ձեռք բարձրացներ վերադասի վրա, անմիջապես 
պետք է սպանվեր։ Իսկ 481-րդ հոդվածը նախատեսում էր խաղաղ 

ժամանակ վերադասի հրամանը չկատարող զինվորականին պաշտո-
նազրկել և բանտարկել։  

Ըստ 482-րդ հոդվածի՝ եթե պատերազմի ժամանակ զինվորա-
կանները դասալքեին և անցնեին թշնամու կողմը, ապա ձերբակալե-
լուց հետո չպետք է բոլորին մահապատժի ենթարկեին։ Միայն նախա-
ձեռնողներն ու ղեկավարները պետք է մահապատժի դատապարտ-
վեին, իսկ մյուսները կարող էին ազատություն ստանալ, եթե կրկին 
միանային բանակին։ Փաստորեն, խնդիր էր դրվում դավաճանության 
դրդած ղեկավարներին պատժելու, իսկ հասարակ զինվորներին նե-
րելու, եթե չգիտակցված կամ ստիպված էին գնացել խոտոր ճանա-
պարհով։ 

Ըստ 484-րդ հոդվածի՝ ցանկացած իշխան, որ կապստամբեր 
հայոց պետության և օրենքների դեմ, իր կողմնակիցներով մահա-
պատժի էր ենթարկվելու, իսկ նրա ժառանգները՝ մինչև 7-րդ սերունդ, 
չէին կարող որևէ պաշտոն ունենալ։ Այսպիսով՝ բոլոր դավաճանները 
պետք է խստագույնս պատժվեին, իսկ բարձր դիրք ունեցող դավա-
ճանների պարագայում նույնիսկ նրանց ժառանգներն էին պատժվելու՝ 
զրկվելով պետական պաշտոն ստանալու հնարավորությունից։ 

 
Եզրակացություններ 

 
«Որոգայթ փառաց»-ը, փաստորեն, հայ քաղաքական մտքի պատ-

մության մեջ առաջին անգամ բարձրացրեց «ազգ-բանակ» հայեցա-
կարգը։ Դա հզոր թշնամիներով շրջապատված պետության ու ազգի 
համար իրական հնարավորություն էր՝ պաշտպանելու սեփական 
ինքնիշխանությունը։ Խնդիր էր դրվում պատանի հասակից մարզե-
լու և զինելու հայ բնակչությանը, սովորեցնելու հետևել օրենքնե-
րին, սիրել ռազմական գործը։ Կանանց վրա պարտականություն էր 
դրվում հարգանքի արժանի համարելու ազգային արժանապատ-
վություն ունեցող և հայրենիքին ծառայելու պատրաստ տղամարդ-
կանց։ Դավաճանությունը պատժվելու էր խստագույնս, իսկ բարձր 
դիրք ունեցող դավաճանների դեպքում պատժվելու էին նաև նրանց 
մի քանի սերունդները՝ զրկվելով պետական պաշտոն զբաղեցնելու 
իրավունքից: Կարևորվում էին երկրի զինվածության մակարդակի 
բարձրացումը, սեփական սպառազինության ստեղծումը։ 

Այսպիսով՝ կարող ենք պնդել, որ «Որոգայթ փառաց»-ի հեղի-
նակներն իրատեսական պատկերացում ունեին Հայաստանի և նրա 
հարևանների մասին։ Նրանք քաջ գիտակցում էին, որ միայն ար-
հեստավարժ բանակը բավարար չէ թվապես գերազանցող հա-
րևանների կողքին անվտանգ ապրելու համար, և ազգի համընդհա-
նուր զինումն ու ռազմական ուսուցումը կարող են բարձրացնել երկ-
րի պաշտպանունակությունը։ Կիրառվելու դեպքում «Որոգայթ փա-
ռաց»-ը կարող էր սեփական ինքնիշխանությունը պահպանելու 
իրական հնարավորություններ ընձեռել։ 18-րդ դարի վերջին առաջ 
քաշված նման համակարգի մի շարք բաղադրատարրեր կիրառվում 
են ժամանակակից պետությունների պաշտպանության համակար-
գերում. դպրոցներում ռազմագիտության ուսուցում, համընդհանուր 
զինապարտություն և մշտական բանակ։  

Ամփոփելով պետք է հաստատենք, որ «Որոգայթ փառաց» երկը 
ոչ միայն սահմանադրության և հանրապետություն ստեղծելու նա-
խագիծ էր, այլև «ազգ-բանակ» հայեցակարգի ձևավորմանն ուղղված 
հստակ նախաձեռնություն։ 

 

Սամվել Ա. Պողոսյան – հեղինակ է 90 գիտական հոդվածների և 13 
գրքերի: Գիտական հետաքրքրությունների շրջանակում են Հայկական 
հարցի և միջազգային դիվանագիտության, Հայոց ցեղասպանության, Կի-
լիկիայի 1914-1923 թթ. պատմության, Հայկական լեգեոնի, միջնադարի և 
նոր շրջանի հայոց պատմության հիմնահարցերը։ 

 

Էլ. հասցե՝ poghosyansamvel@yahoo.com 

Summary  
 

THE SEEDS OF THE "NATION -ARMY " CONCEPT IN THE 
WORK "PITFALL OF GLORY" 

 

Samvel A. Poghosyan 
Doctor of Sciences in History 

 
Key words: “Pitfall of Glory”, concept of “Nation-Army”, 

Hakob Shahamiryan, Shahamir Shahamiryan, constitution, Madras 
group. 

 
One of the important monuments of the Armenian social, political, legal 

and philosophical thought is the work “Pitfall of Glory”. It was published in 
Madras, India, at the end of the 18th century and was planned to become the 
constitution of the future Armenian state. As the first draft of the constitution, 
“Pitfall of Glory” has received a lot of attention from historians, jurists and 
philosophers. 

Our goal is to cover the “Pitfall of Glory” from a different angle. No 
studies and analyzes were carried out regarding the concept of the “Nation-Army” 
put forward in the work. The article analyzes the concept of the “Nation-Army” 
presented in the work in detail. “Pitfall of Glory” is devoted to almost all spheres of 
the state's activities, including the army, arming the population and military 
training. Along with the professional army, it was considered necessary to have the 
ability to use the fighting abilities of the entire male population at any time. 

The aim of the research was to identify the components of the “Nation-
Army” concept put forward in the monumental work “Pitfall of Glory”, which 
were not the subject of study before. All articles related to the issue were covered. 
The research was carried out on the basis of the historical-comparative method and 
the principle of historicity. 

Discussions of the “Nation-Army” idea have been quite relevant in the 
recent years. When the state is surrounded by enemies that are several times greater 
than it is, it is necessary to use its own human and military resources as efficiently 
as possible. 

The purpose of the study is to identify, illuminate and analyze the 
conceptual approaches aimed at increasing the defense capability of the future 
national state in the “Pitfall of Glory” constitutional draft. 

We can say with confidence that “Pitfall of Glory” was not only the draft 
of the first Armenian constitution and the creation of a republic, but also the first 
Armenian initiative aimed at the formation of the concept of the “Nation-Army”.  

 
Резюме 

 
РОСТКИ КОНЦЕПЦИИ «НАЦИЯ-АРМИЯ» В ТРУДЕ 

«ЗАПАДНЯ ЧЕСТОЛЮБИЯ» 
 

Самвел А. Погосян 
Доктор исторических наук 

 
Ключевые слова – «Западня честолюбия», концепция 

«нация-армия», Акоп Шаамирян, Шаамир Шаамирян, консти-
туция, Мадрасская группа. 

 
Одним из важных памятников армянской общественно-политической, 

правовой и философской мысли является произведение «Западня честолю-
бия». Она была опубликована в Мадрасе (Индия) в конце XVIII в. и должна 
была стать конституцией будущего армянского государства. Будучи первым 
проектом конституции, труд «Западня честолюбия» привлек большое вни-
мание историков, юристов и философов. 

Наша цель – осветить труд «Западня честолюбия» под другим углом. 
Никаких исследований и анализов относительно выдвинутой в работе кон-
цепции «нация-армия» не проводилось. В данной статье подробно анализи-
руется представленное в работе понятие «нация-армия». Труд «Западня чес-
толюбия» посвящен практически всем сферам деятельности государства, 
включая армию, вооружение и военную подготовку населения. Наряду с на-
личием постоянной армии в труде показана необходимость иметь возмож-
ность во все времена использовать боевые способности мужского населения. 

Цель исследования – выявить компоненты концепции «нация-армия», 
выдвинутых в монументальном труде «Западня честолюбия», которые ранее 
не были объектом исследования. Были освещены все статьи по теме. Иссле-
дование проводилось на основе историко-сравнительного метода и принципа 
историчности. 

Обсуждения идеи «нации-армии» в последние годы весьма актуаль-
ны. Когда государство окружено врагами, превосходящими его в несколько 
раз, необходимо максимально эффективно использовать собственные чело-

веческие и военные ресурсы. Цель исследования – выявить и проанали-
зировать концептуальные подходы, направленные на повышение обороно-
способности национального государства будущего в конституционном 
проекте «Западня честолюбия». 

Можно с уверенностью сказать, что труд «Западня честолюбия» был не 
только проектом создания республики и первой армянской конституции, но и 
первой армянской инициативой, направленной на формирование концепции «на-
ция-армия». 

